Патриот-язучы Абдулла Алиш – минем якташым

Тарих...

Чал тарих битләрен заман җилләре актара. Һәр халыкның авыр һәм гаять бормалы, адаштыргыч юллар белән чуарланган үткәне бар. Шушы үткән гасырлар эчендә күпме кайгы-шатлыгы, күз яшьләре, дәһшәтле сугышлар, гүзәл йолалар яшеренеп яталар. Шул чорда күпме шәһәр – авыллар яшәгәндер, елгаларда сулар аккандыр. Аларны хәзер тарих битләрендә генә очратырга була, ләкин бик сирәк. Аларның да үзләренә күрә ятышлы, җанга якын исемнәре, шул чор кешеләре кушкан атамалары булгандыр. Юкка гына:”Географик атамаларда - чал тарих эзләре, исемнәрдә – ил хәтере, ил тарихы, аның тарихи үткәннәре, хәзергесе һәм киләчәге”, - дип әйтмәгәннәрдер. Ә бит шундый  мәкаль бар: “Халык әйтсә- хак әйтә”.
2012нче ел  Россия тарихы елы дип игълан ителде. Бу уңайдан  ел буена күп кенә истәлекле көннәр билгеләп үтеләчәк. Без инде сыйныфта  Киев Русен,  Ватан сугышын  яктырткан  тәрбия сәгатьләрен тыңладык.
 Халыкка афәт китергән сугышлар күп.  Сугыш темасын чагылдырган әдәби әсәрләр укып, тарих дәресендә алган белемгә таянып, радиодан ишетеп һәм телевизордан карап,  гөнаһсыз халыкның күп михнәт күрүен беләбез. 
Мин үземнең иншамны үземнең якташым Абдулла Алиш турында язарга булдым. Безнең авылдан  алтмыш чакрым ераклыкта урнашкан Көек авылында туа ул. Тату, хөр фикерле һәм хезмәт сөючән гаиләдә тәрбияләнеп үсә булачак балалар шагыйре. Белемне тирәнтен үзләштергән авыл малае беркайда да югалып калмый. Драма һәм әдәбият түгәрәкләре, концертлар оештыру, стена газеталары чыгару кебек эшләрдә башлап йөрүче була, төрле эшләрдә эшли. Бер-бер артлы шигырьләре, хикәяләре, әкиятләре басылып чыга. Алиш сугышка кадәр инде үзен чын әкиятче,  шагыйрь, хикәяче итеп таныта. Аның төзелешләрдә эшләве, завод-фабрикаларда эшчеләр, авылда игенчеләр тормышы белән якыннан танышуы, җәмәгать эшендә актив катнашуы әдипнең журналистлык талантын тиз ача. Алиш белән иҗади дуслык кичергән, аның белән бергә эшләгән шагыйрь Нури Арсланов әдип турында болай ди: ”Алиш белән инде күптән, Казан җир төзү техникумында укыган чактан ук таныш идем. Бергә “Пионер каләме” журналы редакциясендә эшли башлагач та, мин аның бик мөлаем булып, яшь авторлар    белән озак сөйләшеп утыруын, аларга әсәрләре турында бер дә иренмичә киңәшләр бирүен онытмыйм”.  Ул әле оста тәрҗемәче дә була. Рус теленнән күп санлы хикәя, әкиятләр тәрҗемә итә. Мәсәлән, Борис Житковның “Мин нәрсәләр күрдем?” китабының тәрҗемәсе югары бәя ала. Тәрҗемә эшендә тәҗрибәсе булу Алишка сугышта әсирлектә фашистларга каршы көрәшендә булыша. Ул Идел-Урал редакциясендә тәрҗемәче булып урнаша. Ә бу исә үз чиратында аңа типографиягә керергә, андагы шрифтларны файдаланырга, яшерен листовкалар бастырырга мөмкинлек бирә. Фронтка киткәндә бары 33 яшендә булган Алиш төрле характерда, төрле жанрда шактый күп әсәр язып калдырырга өлгергән. Шушылар өстенә, әдип бала күңеленә үтеп керә белгән талантлы педагог та булган. Аның тормышы, иҗаты балалар белән, алар тәрбиясе белән бәйләнгән. Ул үзенең әкиятләре белән генә тәрбияләми, ә мәктәпләрдә, балалар бакчаларында еш булган, балалар “әкият сөйләүче абый” ны көтеп алганнар. Аның әкиятләрен тыңлап, ул оештырган “Яшь каләм” түгәрәгенә йөрүчеләр арасында Җәвад Тәрҗеманов, Атилла Расих, Харис Якупов һәм башкалар булганнар. 
Алиш Муса Җәлил белән дә яхшы таныш. Татарның бу ике улын язмыш бер куша, бер аера, я тагын очраштыра, әйтерсең сыный... 
 Бөек Ватан сугышы алдыннан алар бер бинада эшлиләр, һәр көнне  очрашып торалар, гаиләләре белән үзара йөрешәләр. М.Җәлил, үзе дә балалар өчен күп язган кеше буларак, дустының иҗатын күзәтеп тора, аның китапларына рецензияләр яза. Фронтка алуны сорап та гаризаларны бер тирәдә бирәләр, әмма Алиш фронтка алданрак эләгә. 
 Солдат – радист сыйфатында, Орлов өлкәсендә барган каты сугышларда катнаша. Беренче айларда алардан хатлар килеп тора, хәтта берничә хикәя дә язып җибәрә. Ә 1941 нче елның октябреннән аңардан хәбәрләр туктала. Эш болай була: 1941 нче елның 12 октябрендә Брянск шәһәре янында, Десна елгасы буенда чолганышта калып, фашистлар кулына әсир төшә. 1941 нче елның кышын Литвадагы хәрби әсирләр лагеренда тотканнан соң, 1942 нче елның язында фашистлар аны Чехословакиядәге Сандау шәһәренә озаталар. Ахырда ул Польшадагы Седльце шәһәренә, аннан Берлин янындагы Вустрауга килеп эләгә. Монда Муса Җәлил һәм аның көрәштәшләре белән очраша, алар бергә антифашистик оешмада эшли башлыйлар.  1943 нче елның августында, яшерен оешманың эше ачылып, А.Алиш һәм башка җәлилчеләр кулга алыналар һәм фашист суды тарафыннан үлем җәзасына хөкем ителәләр. 1944 нче елның 25 августында 12 сәгать 12 минутта фашист палачлары Абдулла Алишны гильотинада җәзалап үтерәләр. 
Бөек Ватан сугышында күрсәткән батырлыклары өчен 1990 нчы елда I дәрәҗә Бөек Ватан сугышы ордены, 2005 нче елда Бөек җиңү ордены белән бүләкләнә.  

Үзе үлсә дә, яралы җаннарга дәва, канаты каерылганнарга өмет биргән туган җире бар шагыйрьнең. Туган авылы Көек ел да газиз улының туган көнен билгеләп үтә. Сертотмас үрдәкләр йөзгән күлләрне, бал кортлары, нечкәбилләр очкан болыннарны күрергә, бер төркем язучылар белән очрашырга дип район мәктәпләре укучылары сентябрь аенда Көеккә бара. Мәктәп тә бит Абдулла Алиш исемен йөртә. Шат йөзле апа-абыйлар кунакларны каршы алалар. Иң беренче аңа куелган һәйкәл күзгә ташлана. Китапханәнең бер почмагында Алишка багышланган музей эшләп килә. Мәктәп янында Алишның бабасы Нурулла нигезендә балалар бакчасы урнашкан.  Мәктәптә аның әкиятләренә ясалган рәсемнәр эленгән, татар теле кабинетында Алиш почмагы бар, стенада буын чылбыры ясап эленгән.  Шагыйрьгә багышланган  мондый күңелле кичәләрдә без дә катнашабыз. Күренекле язучыларыбызның чыгышларын тыңлау, алар белән күзгә-күз очрашу бездә тирән, шатлыклы фикерләр калдыра. Абдулла Алиш исемендәге премия лауреатлары елдан - ел арта бара. Аларга шагыйрьнең туган төбәгендә бу бүләкне алу - үзе бер горурлык дип уйлыйм мин.
Шагыйрь турында бары уңай фикерләр генә туа бездә. Ул үлә, ләкин әдипнең гомерен үлем чикләми. Аның гомере әсәрләрендә һәм Ватаны, халкы хакына, аның иреге һәм бәхете хакына күрсәткән шәхси батырлыгында дәвам итә. Абдулла Алиш, көрәштәше Муса Җәлил кебек үк, туган халкы белән бергә киләчәккә горур атлап бара.
Иншамны мин мондый шигырь юллары белән тәмамлар идем:

Язган һәммә әсәрләрең синең

Ак юл булып сеңде күңелгә.

Якташыбыз, синең батырлыгың

Онытылмас гомер-гомергә.
